
Lënda : Rekomandohet kryerja e veprimeve përmbarimore 

konform parashikimeve të nenit  517, 527, 563, 581581, 

582, 583, 598, dhe 606 të K.Pr.C., nenin 31/d dhe 46 të 

Ligjit nr.10031, datë 11.12.2008 “Për Shërbimin 

Përmbarimor Gjyqësor Privat”, të ndryshuar, në 

procesin e ekzekutimit të detyrimit të vendosur sipas 

Vendimit Nr. 1480 Akti, datë 28.12.2006, të dhënë nga 

Gjykata e Rrethit Gjyqësor, Tiranë dhënë në favor të 

V.D, etj. 

 

 

Drejtuar : Përmbaruesit Gjyqësor Privat, Z.Arben Matani,  

Pranë : Zyrës Përmbarimore “Bailiff 

services_Matani&Co” Sh.p.k. 

Adresa : Rr.”Themistokli Gërmenji”, Prapa TVSH, 

Pallati “Saltik”, Kati 2, 

 

TIRANË 

 

Për dijeni :  V.D. 

Adresa :  

         TIRANË 

 

Z. Përmbarues! 

 

Institucioni i Avokatit të Popullit, ka pranuar për shqyrtim ankesën e shtetasit V.D, në 

të cilën ai ka prezantuar shqetësimin për mosekzekutimin e Titullit Ekzekutiv, Aktit 

noterial nr. 2830 Prot, datë 21.09.2011, të redaktuar para Noterit Reshat Leskaj, për të 

cilin me Vendimin Gjyqësor Civil të formës së prerë Nr. 1480 Akti, datë 28.12.2006, 

të dhënë nga Gjykata e Rrethit Gjyqësor, Tiranë, është lëshuar urdhëri i ekzekutimit, 

me objekt, detyrimin e debitorit E.T të paguaj shumë të caktuar në të holla në favor të 

kreditorit V.D.  

 

Nga aktet e vëna në dispozicion prej ankuesit V.D, konstatohet se, pranimi i kërkesës 

prej Shoqërisë Përmbarimore Gjyqësore Private “Bailiff Services-Matani&CO” 

Sh.p.k., për vënien në ekzekutim të titullit ekzekutiv të lartpërmendur është kryer në 

Shtator të Vitit 2009. Me pranimin e kërkesës së kreditorit, ju si përmbarues gjyqësor i 

çështjes, keni lajmëruar palën debitore për detyrimin e vendosur, shkresa nr.2830, datë 

21.09.2011, duke i caktuar me këtë rast debitorit dhe afatin ligjor prej 10 ditësh për 

dorëzimin e detyrimit në të holla në mënyrë vullnetare.   

 

Referuar parashikimit të nenit 517 të K.Pr.C., se: 

 

“… Me marrjen e lajmërimit për ekzekutim vullnetar, debitori është i detyruar të 

deklarojë, me shkrim, gjendjen e tij pasurore, si dhe sendet ose kredi që persona të tretë 

i detyrohen, nëse kjo kërkohet nga përmbaruesi gjyqësor”,  

 

rezulton që debitori të mos jetë shprehur në përmbushje të detyrimit të parashikuar në 

dispozitën ligjore të sipërcituar. Për të mundësuar marrjen e deklarimit të debitorit rreth 

gjendjes së tij pasurore si dhe sendeve ose kredi që persona të tretë i detyrohen, do të 

duhet që nga ana juaj si përmbarues gjyqësor të lajmërohet debitori rreth këtij detyrimi, 

dhe në rast të mospërmbushjes së tij, të ushtrohen kompetencat për vendosjen e 

sanksionit të gjobitjes, kur nuk ka vend për përgjegjësi penale, sikundër parashikuar në 

nenin 606 të K.Pr.C. në të cilin parashikohet se: 

 

“Sanksionet për moskryerjen e veprimit nga debitori 

Ndaj debitorit që refuzon, kryen në mënyrë të parregullt, nuk respekton afatet ose kryen 

të kundërtën e asaj që me vendim të gjykatës është i detyruar, kur nuk ka vend për 

përgjegjësi penale, përmbaruesi gjyqësor ka të drejtën e gjobitjes deri në 50.000 lekë 

në çdo rast deri në ekzekutimin e detyrimit. Kundër vendimit të përmbaruesit gjyqësor 

mund të bëhet ankim në gjykatë brenda 5 ditëve nga komunikimi i tij.            

Ndaj personave të tjerë, që sipas urdhrit të ekzekutimit ose ligjit janë të detyruar të 

kryejnë veprime të caktuara, në rastet e përcaktuara në paragrafin e parë të këtij neni, 

përmbaruesi gjyqësor ka të drejtën e gjobitjes deri në 50.000 lekë.         

Kundër vendimit të përmbaruesit mund të bëhet ankim në gjykatë brenda 5 ditëve nga 

komunikimi i tij”.  

Po kështu, referuar parashikimit të kryer në nenin 31/d dhe 46 të Ligjit nr.10031, datë 

11.12.2008 “Për Shërbimin Përmbarimor Gjyqësor Privat”, të ndryshuar,  ju si 

Përmbarues, duhet të procedoni për vënien para përgjegjësisë ligjore të personave fizikë 

dhe juridikë, privat dhe shtetëror, të cilët nuk përmbushin detyrimin për dhënien e 

informacioneve të nevojshme lidhur me gjendjen pasurore të debitorit apo fshehin në 

mënyrë të qëllimshme të dhënat e kërkuar nga ana juaj në adresë të debitorit.              

Pas kalimit të afatit ligjor për dorëzimin në mënyrë vullnetare të detyrimit në të holla, 

ju si përmbarues keni kryer veprime përmbarimore për ekzekutimin e detyrueshëm të 

titullit ekzekutiv, sikurse është kërkimi pranë zyrës vendore të regjistrimit të pasurive 

të paluajtshme, bankave të nivelit të dytë, Drejtorisë së Tatimeve, Tiranë, Qendrës 

Kombëtare të Regjistrimit(QKR), i informacionit rreth gjendjes pasurore të debitorit 

E.T.                                                                

Në përgjigje të informacionit të kërkuar nga ana juaj pranë QKR, për bilancet e Viteve 

2014, 2015 për subjektin Shoqëria “SARA-AT”, Sh.p.k., me Nipt J72020001N, në të 

cilën debitori E.T. është aksioner në masën 50% të kapitalit, keni marrë përgjigje me 

Shkresën nr.405/1 prot, datë 18.01.2016, se : “… Nga verifikimi i kryer në Regjistrin 



Tregtar, rezulton se subjekti “SARA-AT” Sh.p.k., me NUIS (Nipt)  J72020001N, nuk ka 

depozituar bilancet e vitit 2014 dhe 2015”.       

Gjithashtu, nga aktet e administruara, rezulton se, ju keni kërkuar me shkresën nr. 3446 

prot, datë 27.06.2013, Drejtorisë Rajonale të Tatimeve, Tiranë,  si dhe Drejtorisë së 

Përgjithshme të Tatimeve, bilancet e viteve 2011 dhe 2012, për subjektin Shoqëria 

“SARA-AT”, Sh.p.k., me Nipt J72020001N. Në përgjigje të informacionit të kërkuar, 

keni marrë përgjigje prej Drejtorisë Rajonale të Tatimeve, Tiranë, shkresa nr. 25936/1 

prot, datë 24.07.2013, se: “… Shoqëria “SARA-AT” Sh.p.k., me NUIS (Nipt)  

J72020001N, rezulton se nuk ka  sjell bilancet për vitin 2011 dhe 2012, gjithashtu nuk 

ka bërë deklarim on-line”.              

Përpos kësaj situate, rezulton të mos jenë kryer veprime përmbarimore të mëtejshme 

për ekzekutimin e detyrueshëm të titullit ekzekutiv. Gjykojmë se, veprimet 

përmbarimore për ekzekutimin e detyrueshëm mund dhe duhet të vijojnë sikurse 

parashikuar në nenin 527, 563, 581, 581, 582, 583, 598, 606 të K.Pr.C.    

                    

Pas më shumë se 6 vjetësh nga pranimi i kërkesës për vënien në ekzekutim të titullit të 

mësipërm ekzekutivi pala kreditore, shprehet se, nuk është bërë mundur vjelja, qoftë 

dhe pjesërisht, e detyrimit në të holla në ngarkim të palës debitore.        

Referuar parashikimit të kryer në nenin 2 të Ligjit nr. 8730, datë 18.01.2001 “Për 

organizimin dhe funksionimin e shërbimit të përmbarimit gjyqësor”, i ndryshuar, se : 

”Shërbimi i Përmbarimit Gjyqësor ka për mision ekzekutimin e detyrueshëm të titujve 

ekzekutivë, në rastet e përcaktuara në Kodin e Procedurës Civile”,  si dhe në kuptim 

dhe zbatim të parashikimit të kryer në nenet 527, 563, 581,581, 582, 583, 598, 606 të 

K.Pr.C., është përmbaruesi gjyqësor autoriteti i cili garanton kryerjen e veprimeve 

përmbarimore për ekzekutimin e detyrueshëm të titullit ekzekutiv.   

Në komunikimin e kryer me palën kreditore(ankuesin) pretendohet se debitori disponon 

pasuri të paluajtshme të cilën ai e ka dhënë me qira të tretëve. Ndodhur në kushtet e një 

pretendimi të tillë nga pala kreditore, është detyrim juaj z.Përmbarues, për kryerjen e 

veprimeve përmbarimore verifikuese duke shkuar në objektin e pretenduar prej palës 

kreditore se i përket debitorit, si dhe të kërkoni informacion pranë njësisë së pushtetit 

vendor (Bashkia) që ka në juridiksion territorin ku ndodhet pasuria e pretenduar e 

debitorit, nëse është dhënë leje ndërtimi në favor të debitorit apo ndonjë subjekti ku ai 

është aksioner. Këto veprime gjejnë mështetje në parashikimet e nenit 563 dhe 581 të 

K.Pr.C, nenin 31/b,  të ligjit nr.10031, date 11.12.2008 “Për Shërbimin Përmbarimor 

Gjyqësor Privat”, të ndryshuar.  

Nisur nga fakti, që mbi pjesën e kapitalit të debitorit në Shoqërinë “SARA-AT” Sh.p.k., 

me NUIS (Nipt)  J72020001N, janë vendosur disa masa sekuestroje prej përmbaruesve 

të tjerë gjyqësore, në zbatim të titujve të tjerë ekzekutiv, konfirmuar në Ekstraktin 

Historik të regjistrit Tregtar për të dhënat e subjektit “Shoqëria me përgjegjësi të 

kufizuar”, pasjell detyrimin e përqëndrimit të çështjeve tek përmbaruesi gjyqësor i cili 

ka filluar i pari ekzekutimin e njerit prej titujve ekzekutiv në ngarkim të debitorit E.T., 

dhe më tej respektimin e parashikimeve të nenit 605 të Kodit të Civil, me rastin e shitjes 

së pasurisë së debitorit.   



Referuar dispozitave të lartpërmendura, do të duhet që, ju z.Përmbarues, të kryeni 

veprimet përmbarimore sikurse parashikuar në to, në mënyrë korrekte e konsenguente, 

për të garantuar respektimin e parimit për zhvillimin e një procesi të rregullt ligjor, 

sikurse sanksionuar në nenin 42/2 të Kushtetutës si dhe nenin 6/1 të Konventës 

Evropiane të të Drejtave të Njeriut, miratuar me ligjin nr. 8137, datë 31.07.1996 prej 

Kuvendit të RSH.                         

Për arsyet e bërë të ditura, në përputhje me nenin 63/3 të  Kushtetutës  së Republikës së 

Shqipërisë në të cilin thuhet se : “Avokati i Popullit ka të drejtë të bëjë rekomandime  

dhe të propozoje masa kur konstaton shkelje të të drejtave dhe lirive nga Administrata 

publike”, si dhe nenin 21/b të ligjit nr.8454, datë 04.02.1999 “Për Avokatin e Popullit”, 

të ndryshuar, i cili parashikon se : “Avokati i Popullit paraqet rekomandime për marrje 

masash për vënien në vend të së drejtës së shkelur tek organi administrativ që ka 

shkaktuar shkeljen”: 

                                   

REKOMANDOJMË 

 

Kryerjen e veprimeve përmbarimore sikurse parashikuar në nenin 517, 527, 563, 581, 

581, 582, 583, 598, 606 të K.Pr.C. nenin 31/d dhe 46 të ligjit nr.10031, datë 11.12.2008, 

“Për Shërbimin Përmbarimor Gjyqësor Privat”, të ndryshuar, për ekzekutimin e 

detyrimeve të vendosura sipas Titullit Ekzekutiv nr.249 rep, nr.47 kol, datë 28.12.2006, 

për të cilin është lëshuar urdhëri i ekzekutimit me Vendimin Nr. 1480 Akti, datë 

28.12.2006, prej Gjykatës së Rrethit Gjyqësor, Tiranë. 

 

Lidhur me shqyrtimin që do të kryhet rekomandimit të dhënë,  konform nenit 19 të ligjit 

Nr.8454, datë 04.02.1999 “Për Avokatin e Popullit”, të ndryshuar,  kthimi i përgjigjes 

duhet të bëhet brenda 30 ditëve nga data e dërgimit të kësaj shkrese. 

 

Duke besuar në bashkëpunimin tuaj. 

 

 

KOMISIONERI 

 

Etilda GJONAJ(SALIU) 

Konceptoi dhe Daktilografoi 

A.Gjoleka 

 
 
 

 
 

 
 

 
  

 


